
So fingu vit loksins boðini um, at fíggjarlógin er komin 
undir land. Løgmaður, fíggjarmálaráðharrin og nú sein-
ast fíggjarnevndarformaðurin hava meldað út, at semja 
er um fíggjarlógina, tó at allir partar ikki eru líka glaðir. 

Tann annars so máttmikli formaðurin í Fíggjarnevndini, 
við tí yvirmenniskjansliga eyknevninum “Budda á Viða-
reiði”, sigur við Sosialin í gjár, at hann hevur tapt slagið 
og hevur lagt kongin – hesaferð. Harvið er ikki sagt, at vit 
ikki koma at hoyra meira til Kallsberg. Tað koma vit uttan 
iva, tí hann ætlar sær ikki at taka nakrar avleiðingar av 
hesum og rýma úr Fíggjarnevndini. Tvørturímóti er hann 
longu farin at brynja seg út til komandi avgerðir, og her 
liggur helst í kortunum,  at tunlarnir norður um Fjall 
koma á aftur íløgukarmin í næstu framtíð.

Hvat kunnu vit so brúka hesa sokallaðu semju til! Hava 
vit nú fingið eina fíggjarlóg, sum setir út í kortið ein 
nýggjan politikk, sum fer inn og fremur strukturellu 
broytingarnar, sum øll tosa um eru so neyðugar! Tekur 
fíggjarlógin hædd fyri teimum stóru avbjóðingunum, 
sum kreppan hevur við sær og sum avmarkaðu 
ressursur okkara geva rúm fyri!

Tíverri mugu vit svara nei til allar hesar spurningar. 
Fíggjarlógin er bara ein fantasileys dagføring við einum 
plenuklippara sum amboð. 2% av útreiðslunum hjá 
øllum almennum stovnum við undantaki av heilsuverki 
og nærverki, sum skal spara 0,75%. Man fer ikki inn 
spesifikt og spyr, um tað eru øki í samfelagnum vit noyð-
ast at verða heilt fyriuttan ella fremja avmarkingar sum 
ein avleiðing av minkandi inntøkunum í samfelagnum. 

Heldur enn eina sveinaroynd kunnu vit kalla fíggjarlóg-
ina fyri ein neyðsemju. Hon ber boð um manglandi 
stýring og ábyrgdarkenslu frá landsins leiðslu, sum 
annars nettupp er sett til at stýra og taka ábyrgd. Hon 
er meira at líkna við ein mekaniskan lut  heldur enn 
eitt livandi fundament, har sett verður út í kortið av 
nýggjum við m.a. eini visión um struktuellar broytingar. 

Her mugu vit geva Magna Laksafoss rætt, tá hann 
sigur, at ongar strukturellar broytingar síggjast aftur 
í fíggjarlógini tvs. at hon avspeglar ikki tað samfelag, 
sum vit hava í dag og koma at hava í mong ár fram. 
Hon nemur m.a. als  ikki við dupultfunktiónir, sum 
nettupp eru partur av struktuellum broytingum. Hildið 
verður tvørturímóti fram við fleiri dupultfunktiónum 
eitt nú í sjúkrahúsverkinum sum var tað ein heilag 
lóg, ið er galdandi fyri alla framtíð: at vit skulu hava 
trý sjúkrahús kosta hvat tað kosta vil. Vit hava tvær 
tryggingarmiðstøðir og soleiðis kundi verið hildið fram. 

Um somu tíð, sum ráðini verða meira og meira avmark-
að, verður blokkurin niðurlagaður, yvirtøkur verða 
framdar og dupultfunktiónir sleppa at halda fram. 
Samfelagið Føroyar er merkt av væntandi stýring og 
manglandi ábyrgdarkenslu. Fyri ikki at siga manglandi 
politiskum dirvi til at taka neyðugar avgerðir. 

Fíggjarlógarsemjan er prógv um, at ABC2 er ikki stjórnar-
før, her er ov nógv, sum skilur og ov lítið, sum sameinar.

Nú hava vit í tvey fylgjandi 
kvøld sæð í Degi og Viku, 
at Magni Laksáfoss hevur 
boðað frá, at hann ikki 
kann luttaka longur í polit­
iska arbeíðinum, tí hann 
ikki fær undirtøku fyri 
sínum sjónarmiðum um 
tær nógv umtalaðu bygnað­

arbroytingarnar.
Hvørjar vóru so hesar 

sera umráðandi broytingar, 
sum vóru orsøkirnar til, at 
Magni Laksáfoss gav 
skarvin yvir?

Tann fyrsta var fiski­
mannafrádrátturin, tann 
næsta var ynski um avtøku 
av intøkutrygdini hjá 
fiskimonnum.

Tað er ófatiligt, at hesi 
bæði omanfyrinevndu mál 
skulu verða so avgerandi 
fyri ein persón, sum nýliga 

er komin upp í politikk, at 
hann sær seg noyddan at 
kasta frá sær.

Intøkutrygdin hjá 
fiskimonnum hevur virkað 
í 60 ár og hevur gjørt, at tá 
túrar av eini ella aðrari 
orsøk eru miseydnaðir, so 
hevur fiskimaðurin og 
húsarhald hansara ikki sitið 
við púra ongum, og enntá 
mátti betala fyri at verða til 
skips. Rætt skal vera rætt. 
Magni er ikki einsamallur í 
tí kórinum, sum vil hava 

intøkutrygdina og fiski­
mannafrádráttin burtur, tað 
tykist sum, at tað legst bara 
til í tí kórinum.

Hann boðar frá, at hann 
ikki vil verða livibreyðs­
politikari, hvør skal siga, at 
allir hinir hugsa bert um 
seg sjálvan.

Er tað at vera livibreyðs­
politikari at ein vil tryggja 
øllum nøkulunda umstøð­
ur, so er tað ikki so galið 
kortini.

Meldar pass

HENrIK OLd

Í samband við málið um 
framtíðina hjá 10. flokki í 
Havn hevur nógv verðið 
skrivað í bløðunum. Eitt 
tað festligasta er útsøgn­
in: “ov fáir næmingar eru 
til at skipa tvær 10. 
flokseindir við nøktandi 
undirvísingartilboði” – 
Syrgiligasta er mytan um 
milliónirnar, sum eisini er 
slongd út …

Vit gerast nokkso forvitnar, 
tá ið vit lesa slík úttalilsi. 
Forvitnar eftir at frætta frá 
øðrum skúlum. Forvitnar 
eftir at hoyra, hvussu ólukk­
an tey yvirhøvur kunnu 
skipa skúla úti um landið. 

Hvussu fáa til dømis 
klaksvíkingar sín 10. flokk 
at rigga?

Har hava tey einans 
umleið 60­65 næmingar, 
sjálvt um tey hava lagt 
saman í ein depil. 

Hvussu ólukkan kann 
tað forsvarast? 

Fáa børnini í Klaksvík 
eitt nøktandi undirvísingar­
tilboð? 

Skulu vit upp í 150 næm­
ingar fyri at kunna undir­
vísa teimum ordiligt?

Tað skulu vit eftir øllum 
at døma í Havnini ... 

... og vit sum billaðu 
okkum inn, at lærarar, sum 

arbeiða í Havn vóru dugna­
lig fólk ... 

Íðan, um tað er treytin, 
hvussu kunnu tey yvir­
høvur fáa tað at hanga 
saman í felagsskúlanum á 
Oyrarbakka? 

Har ganga einans gott 80 
næmingar. 

Og teir eru enntá spjadd­
ir um alla framhalds­
deildina ...

Hvussu fáa tey tingini at 
hanga saman í skúlanum 
við Løkin? 

Hvussu bera lærarar í 
Vágum seg at? 

Vestmenningar?
Ber tað við omanfyri­

standandi úttalilsi í huga 
yvirhøvur til at skipa 
nøktandi undirvísing í 
Suðuroynni? 

Ella á Sandoynni?
Komið, kæru starvsfelag­

ar, deilið tykkara positivu 
skúlasøgur við okkum. 

Tað hevði heilt vist verið 
pláss fyri søgunum í 
blaðnum ... og hevði tað 
ikki verið herligt at frætt 
so nógv positiv tíðindi? 

Hevði tað ikki verið gott, 
um vit høvdu eitt livandi 
orðaskifti um námsfrøði­
ligu tankar og undirvísing­
arligu royndir okkara?

Eitt livandi orðaskifti, 
sum gjørdi, at okkara kæru 
fólkavaldu fóru at síggja 

skúlarnar, sum tað teir 
veruliga eru: spennandi 
arbeiðspláss við dugna­
ligum fólkum føroyskum 
skúlabørnum at gagni ...

Nú tykist tað, sum um 
alt skúlaprát á politikara­
stigi einans snýr seg um 
betong og plasering. 

Persónliga halda vit tað 
vera nokkso frustrerandi, og 
vit vita, at vit eru ikki einsa­
mallar við hesi kensluni. 

Komið og vísið teimum, 
at tað saktans ber til at gera 
undirvísingina bæði 
mennandi og spennandi, 
sjálvt um vit ikki hava 150 
næmingar í einum árgangi. 

Málið við 10. floks 
deplinum í Havnini kann jú 
saktans skapa fyridømi úti 
um landið alt ... og vilja vit 
tað?

Vit meina so við ... í 
Skúlablaðnum stendur at 
lesa, at Tórshavnar býráð 
søkti um at sleppa at loyva 
Eysturskúlanum at hýsa 
ætlaða 10. floks deplinum í 
E­lonini; men svarið var 
NEI, tað ber ikki til, tí tað 
skal vera ímóti skúlalógini 
at hava ein sjálvstøðugan 
skúla inni í einum øðrum 
... og tað er her, málið av 
álvara gerst áhugavert, tí 
MMR skrivar til býráðið í 
Havnini, at tað ístaðin ber 
til at leggja allan 10. ár­

gangin beinleiðis inn undir 
Eysturskúlan!

Men tað til?
Skal ein slík avgerð ikki 

fyrst út til hoyringar í 
teimum 11 skúlastýrunum 
í kommununi?

Skulu foreldur ikki verða 
hoyrd í slíkum máli?

Ella er tað í lagi, at skúla­
stýrini í Suðurstreymi øll 
hava sagt gott fyri einum 
sjálvstøðugum 10. floks 
depli, sum skal húsast 
fyribils í Eysturskúlanum, 
tá ið tað, tú fært, er, at allur 
árgangurin skal leggjast 
inn undir leiðslu­ og bygn­
aðartørvin annars í Eystur­
skúlanum?

Undarligt kortini, at ein­
asta skúlastýrið, ið mót­
mælir hesum, er skúlastýr­
ið hjá Tórshavnar Komm­
unuskúla ... halda hini 
skúlastýrini ikki, at tað 
hevur týdning, at fáa málið 
lýst av nýggjum, tá ið 
fortreytirnar eru broyttar?

Hóskvøldið 17. dec­
ember verður henda iva­
sama avgerð í MMR stað­
fest í býráðnum … vorðið 
sum jólagáva hjá Komm­
unuskúlanum at fáa ...

Rudi Heinesen, 
Malan Eyðunsdóttir 
Tonnie Strøm og 
Hjørdis Heindriksdóttir

Vorðið sum jólagáva at fáa frá býráðnum


